
Indrasya Shatchatvarimshanama Stotram

ఇన్ద్రస్య  షట్చత్వారింశనామస్తోత్రమ్

నన్ద ఉవాచ ।
ఇన్ద్రః  సురపతిః శక్రో దితిజః పవనాగ్రజః  ॥ ౧౫౦॥
సహస్రాక్షో  భగాఙ్గశ్చ  కశ్యపాఙ్గజ  ఏవ చ ।
బిడౌజాశ్చ సునాసీరో మరుత్వాన్పాకశాసనః ॥ ౧౫౧॥
జయన్తజనకః శ్రీమాఞ్ఛచీశో  దైత్యసూదనః  ।
వజ్రహస్తః  కామసఖో గౌతమీవ్రతనాశనః  ॥ ౧౫౨॥
వృత్రహా  వాసవశ్చైవ  దధీచిదేహభిక్షుకః ।
విష్ణుశ్చ  వామనభ్రాతా  పురుహూతః పురన్దరః  ॥ ౧౫౩॥
దివస్పతిః శతమఖః సుత్రామా  గోత్రభిద్విభుః  ।
లేఖర్షభో  బలారాతిర్జమ్భభేదీ  సురాశ్రయః  ॥ ౧౫౪॥
సఙ్క్రన్దనో  దుశ్చ్యవనస్తురాషాణ్మేఘవాహనః ।
ఆఖణ్డలో  హరిహయో నముచిప్రాణనాశనః  ॥ ౧౫౫॥
వృద్ధశ్రవా   వృషశ్చైవ  దైత్యదర్పనిషూదనః  ।
షట్చత్వారింశన్నామాని పాపఘ్నాని వినిశ్చితమ్ ॥ ౧౫౬॥
స్తోత్రమేతత్కౌథుమోక్తం  నిత్యం యది పఠేన్నరః ।
మహావిపత్తౌ శక్రస్తం   వజ్రహస్తశ్చ  రక్షతి ॥ ౧౫౭॥
అతివృష్టిశిలావృష్టివజ్రపాతాచ్చ    దారుణాత్ ।
కదాచిన్న భయం తస్య రక్షితా వాసవః స్వయమ్ ॥ ౧౫౮॥
యత్ర గేహే స్తోత్రమిదం  యశ్చ జానాతి పుణ్యవాన్ ।
న తత్ర వజ్రపతనం  శిలావృష్టిశ్చ  నారద ॥ ౧౫౯॥
ఇతి బ్రహ్మవైవర్తపురాణే    శ్రీకృష్ణజన్మఖణ్డే   ఏకవింశాధ్యాయాన్తర్గతం

ఇన్ద్రస్య  షట్చత్వారింశనామస్తోత్రం  సమ్పూర్ణమ్  ।
బ్రహ్మవైవర్తపురాణ    । శ్రీకృష్ణజన్మ  ,పూర్వభాగ । అధ్యాయ ౨౧/౧౫౦-౧౫౯॥

